
Einsteinen grabitazio uhinak espaziotik frogatu nahi dituzte 

Big Bangean unibertsoa sortu eta ondorengo lehen segundoko egoera azaldu ahalko du LISA egitasmoak 

Edu Lartzanguren- DONOSTIA 

Unibertsoa behatzeko modu berria da. Albert Einstein fisikariak duela ia 90 urte iragarritako grabitazio uhinak hautemateko egitasmo bat prestatzen ari dira NASA eta Europako Espazio Agentzia (ESA). 2012an hasiko da lanean hiru satelitek osaturiko antena erraldoia. Einstein zuzen zegoen edo ez frogatzeaz gain, LISA egitasmoak unibertsoa sortu ondorengo lehen segundoaren argazkia emango lieke zientzialariei; baita zulo beltzen neurketa zuzena egiteko lehen aukera ere. 

Zer dira, ordea, grabitazio uhinak? Unibertsoa espazio eta denboraz osaturiko oihal bat bezalakoa dela esan zuen Einsteinek. Gorpuek izarrek, planetek oihal horretan zimurrak sortzen dituztela gaineratu zuen. Zimur horiek uhinak ur gainean bezala mugitzen dira unibertsoan. Espazio-denboraren deformazio horiek eragiten dute masa handiko gorpuek txikiagoak erakartzea. Horiei esker, dago Lurra Eguzkiari lotuta, eta ilargia Lurrari. Grabitazio uhinak argia eta beste erradiazio formak bezalakoak dira, azken finean. Zertan dira, orduan, ezberdin, eta zer dela-eta ezin dira lurretik hauteman? 

Zulo beltzak 'ikusgai' 

Gorpuak espazioan mugitzen diren ia guztietan sortzen dituzte grabitazio uhinak. Oso maiztasun baxukoak dira, eta gero eta ahulagoak dira espazioan bidaiatu ahala. Horregatik, soilik masa oso handiek sorturiko grabitazio uhinak hauteman ditzakegu egun. LISAk (Interferometro Laserrez osaturiko Espazioko Antena) sistema bitarrek sorturiko grabitazio uhinak hautemateko gauza izango da, hau da, elkarren inguruan biraka dabiltzan neutroizko izarrak, nano zuriak, izar arruntak edo zulo beltzek sorturikoak. Azken horien masa Eguzkiarena baino milioi bat aldiz handiagoa omen da. 

Zulo beltzak «ikusteko» lehen aukera emateaz gain, unibertsoa sortu zenean sorturiko grabitazio uhinak hautematen saiatuko da LISA. Halako maiztasun baxuko uhinak izateak badu abantaila bat: espazioan barrena mugitzeko ahalmena dute han diren planetek, izarrek, gasek edo hautsek desitxuratu barik. Unibertsoa sortu zeneko uhinak oraindik ibiliko dira, ziurrenera, espazioan. Horiek hautemanda, Big Bangaren ondorengo lehen segundoan unibertsoan zegoen energia kalkulatzerik egongo da. 
Einstein, zuzen ala oker? 

Grabitazio uhinak badirela esan zuen Einsteinek 1915ean, Erlatibitate Orokorraren Teorian, baina inork ez ditu oraindik zuzenean hauteman. Edonola ere, badira zeharkako zantzuak. LISA satelite sistemak erantzungo dio galdera horri, NASAren eta ESAren arabera. Horrez gain, Eisnteinen teoriek utzitako beste galdera batzuk erantzuteko aukera emango du. Zientzialariaren arabera, argia eta grabitazio uhinek abiadura berean bidaiatzen dute. LISAk neurtuko ditu espazioko objektu batetik helduriko argia zein grabitazio uhinak, eta gauza izango da, ondorioz, une berean heldu ote diren kalkulatzeko. 

Bost urtez jardungo du LISA egitasmoak uhinok aztertzen. NASAk atzo iragarri zuenez, 2012an izango da espazioan.  

P LISA EGITASMOA 

Hiruki formako belarri erraldoia espazioan 

Hiru satelitek osaturiko sistema da grabitazio uhinak hautemateko LISA egitasmoak espazioan jarriko duen antena. Sateliteak zilindro itxurakoak dira, eta 1,8 metroko diametroa eta 0,8ko altuera dute. Lurretik 50 milioi kilometrora izango dira Eguzkiaren inguruan orbitatzen; aski urrun planetaren eremu elektromagnetikoaren aldaketak gehiegi ez jasateko, eta aski hurbil Lurrarekin ongi komunikatzeko. Elkarrengandik bost milioi kilometrora izango dira, eta hiruki aldekide erraldoia osatuko dute. 

Satelite bakoitzaren barruan masa bat dago, ontziari lotu gabe, espazioan aske flotatzen. Laser izpien bidez daude elkarrekin lotuta hiru sateliteotako masak. Laser horien bidez neurtzen da masen artean dagoen distantzia.Teoriaren arabera, grabitazio uhin bat igarotzean, espazio-denbora deformatuko da, eta masen arteko distantzia aldatu egingo da. Oso aldaketa txikia izango da, jakina, baina laserrok atomo bat baino hamar aldiz txikiagoa den tartea neur dezakete.Ezinezkoa da grabitazio uhinak hautematea egun lurrean zein espazioan dauden tresnekin. Eremu elektromagnetikoaren aldaketek, mareek, eguraldiak eta lurrikarek sorturiko «zarata» pairatzen dute lurreko teleskopioek. Espaziokoak ez dira behar bezain zorrotzak. 



